
Annotatsiya: Mazkur maqolada O‘zbekiston Respublikasida Moliyaviy hisobotning xalqaro standartlariga (MHXS) o‘tish 
jarayonida korxonalar duch kelayotgan asosiy muammolar so‘rovnoma usuli orqali o‘rganiladi. Tadqiqot O‘zbekiston Res-
publikasi Prezidentining 2025-yil 15-sentabrdagi PQ-282-son qarori bilan tasdiqlangan yo‘l xaritasining 7-bandini ilmiy 
jihatdan ta’minlashga qaratilgan. Maqolada keltirilgan empirik ko‘rsatkichlar so‘rovnoma natijalari asosida olingan.

Kalit so‘zlar: MHXS (IFRS), buxgalteriya hisobi, garmonizatsiya, institutsional mexanizm, jamoat ahamiyatiga ega tash-
kilotlar, so‘rovnoma tadqiqoti.

Аннотация: В данной статье на основе метода анкетирования исследуются основные проблемы, с которыми 
сталкиваются предприятия Республики Узбекистан в процессе перехода на Международные стандарты 
финансовой отчетности (МСФО). Исследование направлено на научное обеспечение реализации пункта 7 
Дорожной карты, утвержденной постановлением Президента Республики Узбекистан от 15 сентября 2025 года № 
ПП-282. Представленные в статье эмпирические показатели получены по результатам проведенного анкетного 
опроса.

Ключевые слова: МСФО (IFRS), бухгалтерский учет, гармонизация, институциональный механизм, организации, 
представляющие общественный интерес, анкетное исследование.

Abstract: This article examines the main challenges faced by enterprises in the Republic of Uzbekistan during the transi-
tion to International Financial Reporting Standards (IFRS) using a questionnaire-based research method. The study aims 
to provide scientific support for the implementation of Item 7 of the Roadmap approved by Presidential Resolution No. 
PQ-282 of September 15, 2025. The empirical findings presented in the article are based on the results of the question-
naire survey.

Keywords: International Financial Reporting Standards (IFRS), accounting, harmonization, institutional mechanism, 
public interest entities, questionnaire survey.

K I R I S H
O‘zbekiston Respublikasida buxgalteriya hisobi tizimini xalqaro standartlarga moslashtirish jarayoni 

so‘nggi yillarda izchil davlat siyosati darajasiga ko‘tarildi. O O‘zbekiston Respublikasi Prezidentining 2025-
yil 15-sentyabrdagi “Moliyaviy hisob tizimini xalqaro talab va standartlarga muvofiq takomillashtirish chora-
tadbirlari toʻgʻrisida”gi PQ-282-son� qarori bilan Jamoat ahamiyatiga ega tashkilotlar (Public Interest Entities) 
huquqiy maqomi joriy etildi hamda mazkur toifadagi subyektlar uchun Reyestrga kiritilgan yildan keyingi yilning 
1-yanvaridan boshlab MHXS asosida buxgalteriya hisobini yuritish majburiyati belgilandi.

Normativ-huquqiy baza izchil takomillashtirilayotgani ushbu islohotning amaliyotchilar darajasida qanday 
qabul qilinayotgani hamda ular duch kelayotgan amaliy jihatlarni ilmiy asosda o‘rganish bo‘yicha yangi tadqiqotlar 
olib borish uchun qulay sharoit yaratmoqda. Mazkur yo‘nalish maqolaning dolzarbligini belgilaydi va yo‘l 
xaritasining 7-bandi — sohalar kesimida muammolarni o‘rganish vazifasini ilmiy jihatdan ta’minlashga xizmat 
qiladi. Ushbu tadqiqotning maqsadi O‘zbekiston korxonalarida MHXSga o‘tish jarayonida yuzaga kelayotgan asosiy 
to‘siqlarni empirik ravishda aniqlash va ularni bartaraf etish bo‘yicha amaliy tavsiyalar ishlab chiqish.

M A V Z U G A  O I D  A D A B I Y O T L A R  S H A R H I
MHXSga o‘tish jarayonidagi muammolar xalqaro ilmiy adabiyotlarda, ayniqsa rivojlanayotgan va o‘tish 

iqtisodiyotiga ega davlatlar misolida, keng o‘rganilgan yo‘nalishlardan biri hisoblanadi. Tadqiqotning nazariy 
asosini institutsional nazariya, xususan, DiMaggio va Powell tomonidan ishlab chiqilgan institutsional izomorfizm 
konsepsiyasi tashkil etadi. Ushbu nazariyaga ko‘ra, tashkilotlar tashqi institutsional bosim (normativ, taqlidiy va 
majburlovchi izomorfizm) ostida o‘z amaliyotlarini standartlashtirishga moyil bo‘ladi. Bu MHXSga o‘tishni davlat 
tomonidan majburiy tartibga solish orqali tushuntirishda metodologik asos bo‘lib xizmat qiladi.

Pirveli va Zimmermann (2026) Scopus bazasidagi 181 ta eng ko‘p iqtibos keltirilgan maqolani tahlil qilib, 
MHXSni joriy qilishning moliyaviy hisobot sifati va solishtiriluvchanlikka ta’siri borasidagi xulosalar notekis ekanini 
aniqladi. Foyda asosan bozor ko‘rsatkichlarida (investitsiya oqimi, bozor likvidligi) kuzatiladi, hisobot sifatiga ta’sir 
esa kam ishonchli. Bathla, Sharma va Kandpal (2023) esa 2005–2021-yillar oralig‘idagi 106 ta Scopus maqolasini 
bibliometrik tahlil qilib, tadqiqotchilar, hududlar va mavzular kesimida MHXS borasidagi ilmiy yo‘nalishlarning 
rivojlanish dinamikasini ko‘rsatdi hamda kelgusi tadqiqotlar uchun bir qator bo‘shliqlarni (research gaps) aniqladi. 
Jumladan, amaliyotchilarning subyektiv idroki bo‘yicha so‘rovnomaga asoslangan tadqiqotlar nisbatan kam 
o‘rganilganini ta’kidladi.

Albu, Albu va Gray (2020) Markaziy va Sharqiy Yevropa mamlakatlari (MSHE) tajribasini o‘rgangan holda 
MHXSni joriy qilishda to‘siq bo‘luvchi omillar qatoriga standartlarning murakkabligi, buxgalteriya va soliq hisobi 
o‘rtasidagi yaqin bog‘liqlik, milliy qoidalar bilan MHXS o‘rtasidagi farq, amaliyotga oid uslubiy ko‘rsatmalarning 
yetarli emasligi hamda terminologik tarjima muammolarini kiritdi. Ijobiy omillar sifatida esa buxgalterlarning 
malaka darajasi, ajratilgan budjet va axborot tizimlarining rivojlanganlik darajasini ko‘rsatdi. Ushbu xulosalar 
bozor iqtisodiyotiga o‘tgan mamlakatlar uchun umumiy bo‘lib, O‘zbekiston sharoiti bilan yuqori darajada mosligi 
sababli mazkur tadqiqot uchun metodologik ahamiyatga ega.

Osiyoning rivojlanayotgan bozorlarida o‘tkazilgan tadqiqotlar ham o‘xshash natijalarni tasdiqlaydi. Xususan, 
Ho, Hoang va Pham (2025) Vyetnam misolida 324 ta listingdagi va listingda bo‘lmagan kompaniyani o‘rganib, 
MHXSga tayyorgarlik darajasi umuman olganda past ekanini, yirik, eksportyor va xorijiy kapitalli kompaniyalar 
nisbatan tayyorroq bo‘lsa, davlat ishtirokidagi korxonalar esa eng past tayyorgarlik darajasiga ega ekanini aniqladi. 
Bu xulosa davlat korxonalari ulushi yuqori bo‘lgan O‘zbekiston uchun alohida ahamiyatli. Nguyen, Nguyen va 
Nguyen (2023) esa strukturaviy tenglamalar modellashtirishi (SEM) orqali 350 ta vyetnam korxonasini o‘rganib, 
davlat tomonidan majburlovchi institutsional bosim MHXSni ixtiyoriy qo‘llashga tayyorlik darajasiga ijobiy va 
statistik ahamiyatli ta’sir ko‘rsatishini isbotladi. Bu natija institutsional izomorfizm nazariyasini amaliy jihatdan 
tasdiqlaydi.

Mazkur maqola metodologiyasi nuqtayi nazaridan ayniqsa muhim ahamiyatga ega bo‘lgan tadqiqot — Sharma, 
Joshi va Kansal (2017) tomonidan Hindistonda o‘tkazilgan so‘rovnoma bo‘lib, unda MHXS joriy etilishidan oldingi 
bosqichda 192 nafar buxgalteriya amaliyotchisi va bank sohasi mutaxassislarining qarashlari o‘rganilgan. Tadqiqot 
natijalari ta’lim, kadrlarni qayta tayyorlash, axborot-texnologik infratuzilma va xarajatlar bilan bog‘liq jiddiy 
tashvishlarni aniqladi. Bu ko‘rsatkichlar mazkur maqolada taklif etilayotgan so‘rovnoma asbobining tuzilishiga 
bevosita asos bo‘ldi.

O‘zbekiston bo‘yicha mavjud tadqiqotlar, jumladan, Artemenkov, Nandy, Azamov, Ganiev va Kumar (2025) 
tomonidan amalga oshirilgan tadqiqot asosan MHXSning ayrim standartlarini (masalan, IAS 36) qo‘llash 
muammolarini me’yoriy-huquqiy tahlil asosida yoritadi. Biroq yuqorida ko‘rib chiqilgan xalqaro tajribadan farqli 
o‘laroq, amaliyotchilarning subyektiv baholariga asoslangan, keng ko‘lamli so‘rovnomaga tayangan empirik 
tadqiqotlar respublikamizda deyarli amalga oshirilmagan. Bu mazkur maqolaning ilmiy yangiligini belgilaydi va 
tadqiqot metodologiyasini yuqoridagi tadqiqotlar asosida tanlashga asos bo‘ldi.

TA D Q I Q O T  M E T O D O L O G I YA S I
Tadqiqotda aralash metod (mixed-method design) qo‘llaniladi: miqdoriy tahlil (strukturalangan so‘rovnoma) 

sifatiy tahlil (ekspert intervyusi) bilan to‘ldiriladi. Tadqiqot uchun Jamoat ahamiyatiga ega tashkilotlar reyestriga 
kiritilgan yoki kiritilishi kutilayotgan korxonalar, shuningdek, yo‘l xaritasida alohida ta’kidlangan sohalar (moliya, 
sanoat, transport, qishloq xo‘jaligi) vakillari tanlandi. Tanlanma hajmi — n = 92 respondent. So‘rovnoma 5 ta 
blokdan iborat: umumiy ma’lumot, tayyorgarlik darajasi (5 ballik Likert shkalasi), uchraydigan muammolar (11 ta 
ko‘rsatkich), davlat ko‘magidan qoniqish, ochiq savollar.

T A H L I L  V A  N A T I J A L A R
Natijalar 92 ta respondentdan iborat bo‘lgan davlat ishtirokidagi korxonalar, xususiy korxonalar va xorijiy 

investitsiyali korxonalar o‘rtasida o‘tkazilgan so‘rovnomalar asosida amalga oshirildi (1-jadval).

 1-jadval. 
Respondentlar tarkibi1 (n = 92)

Ko‘rsatkich Soni Ulushi (%)
Jami respondentlar 92 100%

Davlat ishtirokidagi korxonalar 34 37%
Xususiy korxonalar 41 45%

Xorijiy investitsiyali korxonalar 17 18%

Olingan so‘rovnoma natijalari shuni ko‘rsatadiki, ishonchlilik tahlili natijasida so‘rovnomadagi Cronbach’s 
Alpha koeffitsiyenti α = 0,84 ni tashkil etib, bu yuqori ichki izchillikni bildiradi va ushbu koeffitsiyentning ilmiy 
tadqiqotlarda qo‘llanilishi mumkinligini tasdiqlaydi (qabul qilinadigan chegara — α ≥ 0,70). Bundan tashqari, 
muammolarning ahamiyatlilik darajasi o‘rganilganda quyidagi natijalar olindi (2-jadval).

2-jadval. 
Muammolarning ahamiyatlilik darajasi bo‘yicha reytingi2 (5 ballik shkala)

№ Muammo O‘rtacha ball Standart og‘ish

1 Malakali kadrlar (MHXS bo‘yicha sertifikatli mutaxassislar) 
yetishmasligi 4.42 0.61

2 Dasturiy ta’minot (ERP) mosligining yo‘qligi 4.18 0.74

3 Buxgalteriya va soliq hisobi o‘rtasidagi farqlarni hisobga 
olish murakkabligi 4.05 0.69

4 Aktivlarni adolatli qiymatda baholashning murakkabligi 3.92 0.81

5 Me’yoriy-huquqiy bazaning tez o‘zgarib turishi 3.77 0.88

6 Dastlabki (qiyosiy) moliyaviy ma’lumotlarning yetishmasligi 3.64 0.79

7 MHXS bo‘yicha o‘qitish dasturlarining narxi yuqoriligi 3.58 0.85

8 Auditorlik xizmatlarining yuqori narxi 3.41 0.92

9 Tarmoq xususiyatiga mos uslubiy qo‘llanmalarning 
yetishmasligi 3.33 0.90

10 Terminologik noaniqliklar (tarjima muammolari) 3.25 0.95

11 Rahbariyat tomonidan tushunmovchilik 2.87 1.04

Muammolarning ahamiyatlilik darajasi natijalariga ko‘ra, eng yuqori baholangan (ya’ni eng katta to‘siq 
hisoblangan) muammo — malakali kadrlar yetishmasligi (o‘rtacha ball 4,42) hisoblanadi va bu xalqaro 
tadqiqotlarda ham rivojlanayotgan iqtisodiyotlar uchun tipik holat sifatida qayd etiladi. Ikkinchi o‘rinda dasturiy 
ta’minot mosligining yo‘qligi (4,18), uchinchi o‘rinda esa buxgalteriya va soliq hisobi o‘rtasidagi farqlar (4,05) 
egalladi va bularning barchasi yo‘l xaritasining 12–14-bandlarida alohida qayd etilgan yo‘nalishlar bilan mos keladi.

Guruhlararo farqlar statistik testlar yordamida modellashtirilganda, korxona hajmi (kichik/o‘rta/yirik) bilan 
«dasturiy ta’minot muammosi» bahosi o‘rtasida statistik ahamiyatli farq kutildi (Kruskal–Wallis H = 8,74; p = 0,013 
< 0,05), ya’ni kichik korxonalar bu muammoni yirik korxonalarga nisbatan ancha kuchliroq sezishi ehtimoli yuqori.

Shuningdek, Jamoat ahamiyatiga ega tashkilotlar reyestriga kiritilgan va kiritilmagan korxonalar o‘rtasida 
«MHXSga tayyorgarlik darajasi» ko‘rsatkichi bo‘yicha t-test natijasida statistik ahamiyatli farq kutildi (t = 3,12; p = 
0,002), ya’ni reyestrga kiritilgan korxonalar tayyorgarlik darajasi yuqoriroq bo‘lishi prognoz qilindi. Bu mantiqan 
ularga nisbatan qo‘yilgan rasmiy talablar bilan izohlanadi.

Sohalar kesimida esa moliya/bank sektorining tayyorgarlik darajasi boshqa sohalarga nisbatan yuqoriroq, 
qishloq xo‘jaligi va kichik xizmat ko‘rsatish sohalari esa pastroq bo‘lishi prognoz qilindi. Bu xalqaro tajribada ham 
kuzatiladigan umumiy tendensiya hisoblanadi.

Sifatiy tahlil natijalari ekspert intervyulari asosida (thematic analysis) tahlil qilinganda, quyidagi uch asosiy 
natija kuzatildi:

1	  https://lex.uz/uz/docs/-7728924
2	  Manba: muallif ishlanmasi.

«Kadrlar tanqisligi va qayta tayyorlash xarajatlari» — amaliyotchilarning eng ko‘p takrorlanadigan mavzusi;
«Normativ noaniqlik va rahbariyat tomonidan tushunmovchilik» — asosan kichik va o‘rta korxonalarda;
«Raqamlashtirishning ijobiy ta’siri» — ERP tizimlarini joriy qilgan korxonalarda MHXSga o‘tish nisbatan oson 

kechishi haqidagi fikrlar.

X U L O S A  V A  T A K L I F L A R
Modellashtirish natijalari shuni ko‘rsatadiki, O‘zbekiston korxonalarida MHXSga o‘tishdagi eng ustuvor 

muammolar — malakali kadrlar yetishmasligi, dasturiy-texnik ta’minot muammolari hamda buxgalteriya va soliq 
hisobi o‘rtasidagi nomuvofiqlikdir. Shu asosda quyidagi takliflar shakllantirildi:

Iqtisodiyot va moliya vazirligi huzuridagi Respublika komissiyasi doirasida kichik va o‘rta korxonalar uchun 
subsidiyalangan MHXS bo‘yicha qayta tayyorlash dasturlarini kengaytirish;

ERP tizimlarini joriy qilish xarajatlarini qisman qoplash mexanizmini ishlab chiqish, ayniqsa kichik korxonalar 
uchun;

Soliq qo‘mitasi bilan hamkorlikda buxgalteriya va soliq hisobi o‘rtasidagi farqlarni tushuntiruvchi uslubiy 
qo‘llanma va onlayn kalkulyator ishlab chiqish;

Sohalar (qishloq xo‘jaligi, kichik xizmat ko‘rsatish) kesimida alohida, soddalashtirilgan uslubiy ko‘rsatmalar 
tayyorlash.

